I miejsce w konkursie „Jednoaktówka po śląsku” 2016 

Marcin Melon

RODZINA ADAMSKICH (abo Gotyk w Godce)
Grajōm: 

HANEK ADAMSKI - fater ôd Lojzika, chop ôd Trudy Adamskij

TRUDA ADAMSKO - mamulka ôd Lojzika, baba ôd Hanka Adamskigo

LOJZIK - bajtel ôd Adamskich

ZEFEL ŻYMŁA - biznesmyn-informatyk, kery bez cufal prziszoł do jejich chaupy PYJTER NOWOK - polityk

ZEFEL (włazi na bina, szkrobie sie po gowie i godo do publiczności): Musza pedzieć, żech je trocha wylynkany. Boja sie, cobyście niy pedzieli, że jo to wszysko znokwił. Nale katać bych wos cyganił? Jo je uwożany biznesmyn. Mianuja sie Zefel Żymła. Na zicher kożdy z wos słyszoł ô takij firmie, kero sie nazywo… (buczenie z offu) Co je louz? Co to je za larmo? Aha, richtich, kryptoreklama, niy śmia godać, ja? Dobre. Styknie ino, że powiem, że mōm jedna z nojwiynkszych firm informatycznych na Ślōnsku. Terozki już wiecie, że jo niy ma żodno ipta i niy byda wom wieszoł nudli. To mōm wom ôsprawiać, ja? Łońskigo roku, jakoś tak na podzim, miōł żech prawie jechać na epno konferencjo do Katowic. Chcioł żech jechać autym, nale żech sie pomyśloł, że lepij bydzie jechać cugiem. Kożdy wiy jak to je, możno jakoś gorzołka w hotelu bydzie abo co? Dojechoł żech tym cugiem kajś do Żwakowa, kej ôroz my sztopli. Pedzieli, że dalij niy pojadymy – złomiorze zahabili glajzy. Porachowoł żech sie, co to niy ma daleko, zadzwoniłbych po taxi, ino że mi baterio w mobilnioku prawie klynkła. No to zaczōn żech iś piechty po ciymoku bez tyn las. Bōło już blank niyskoro, wele dziesiōntyj we wieczór. Za lasym znod żech jakiś smyntorz, a za tym smyntorzym stoła chaupa. Wele chaupy na placu zoboczył żech jakigoś autoka, ino po ciymoku niy poradza pedzieć kero marka. Wyglōndało choby czorno wołga, ale fto dzisiej jeździ wołgami? Padom: zaklupia, na zicher bydōm mieć telefon, to szkyrtna ôd nich po ta taksa…
Na bina włazi Lojzik z mobilniokiem. 
ZEFEL: Dobry! Fater w doma? Abo mamulka twoja?
Lojzik filuje ino a psinco godo.
ZEFEL: Jo je Zefel, jechoł żech cugiem na Katowice, ale zahabili glajzy. Chciołbych ino ôd wos zadzwonić po taksa. Jakbyś mi doł na chwila twojigo mobilnioka…
Lojzik psinco godo, ino chowie mobilnioka.
ZEFEL: Niy musisz sie mie boć, naprowdy! Jakbyś ino zawołoł matki abo ôjca…
Na bina włazi Adamski.
ZEFEL: O! To na zicher bydzie twōj fater… Dobry! (Adamski tyż stoi i psinco godo) Dobry! Jo sie mianuja Zefel Żymła, musza dojechać do Katowic, jakbyście mi ino borgli na chwila mobilnioka, cobych zadzwonił po taksa…

ADAMSKI: Szczynść Boże!

ZEFEL: A, no ja. Przeboczcie. Tradycyjne ślōnskie wartości. Szczynść Boże. Jo je Zefel Żymła. Mie sie ino ô tyn mobilniok rozchodzi, jakbyście mi dali zadzwonić po ta taksa…

ADAMSKI: Jo sie mianuja Adamski. A to je mōj syn Lojzik. Lojzik, dej tymu chopu mobilnioka.

LOJZIK: Ale jo niy moga! Jo prawie żech je zoboczył! Byda je chytoł zaroz! (pokazuje palcym) O, widzicie je?

ZEFEL (lacho sie): Widza, że wasz synek tyż chyto pokemony. Moja cera ciyngiym ino loto z mobilniokiem i kuko za pokemonami. Terozki kożdy bajtel mo ptoka na punkcie tego pierōństwa…

LOJZIK: Co wy godocie? Jake pokemony? Jo godom ô tym umrziku, kery sie tam chowie za krzokiem!

ADAMSKI (kōncek znerwowany na bajtla):  Lojzik, dej chopu mobilnioka. 
Lojzik dowo mobilniok Zeflowi, tyn wklupuje numer, nale po jakiymuś cosik mu niy funguje.
ZEFEL (znerwowany): Pierōna! Niy ma zasiyngu.

ADAMSKI: Chopie, jaki zasiyng? Sam niy siyngo cywilizacjo. Niykiere godajōm, co sam i som Ponbōczek niy siyngo.

ZEFEL: I co jo terozki zrobia?

ADAMSKI: Nic sie niy starejcie. Zjycie z nami normalnie kolacjo, narichtujemy wom spanie i rano pociśniecie dalij. Katać sie bydziecie po nocy smykać?

ZEFEL: Naprowdy niy trzeba! Chocioż tak po prowdzie to już je blank niyskoro…

ADAMSKI: Dyć do nos to żodno utropa. Trudaaa! Narichtuj jedyn talyrz wiyncyj! Bydymy mieć gościa!

ZEFEL: Jezderkusie, panie Adamski, skiż takich ludzi jak wy człowiyk naprowdy rozumi, co to je ta tradycyjno ślōnsko gościnność! Dziynkuja wom!
Na bina włazi Adamsko, pcho stōł i smyczy sztyry stołki.
ZEFEL: Prawie żech dziynkowoł waszymu chopu. Jo sie mianuja Zefel Żymła, jechoł żech cugiem do Katowic, ino że jakeś gizdy zahabili glajzy i terozki niy mom jak dojechać… 

ADAMSKO: Nic sie niy starejcie. (do swojigo chopa): Hanek, weź z kuchnie talyrze i blumwaza.

ZEFEL: Wom je Hanek? Jo żech miōł ujka Hanka. W auswajsie stoło Jan, nale kożdy na niego godoł Johan, Hanys abo Hanek.

ADAMSKI: Ale mie niy ma Johan. Ani Jan.

ZEFEL: Niy? To po jakiymu na wos Hanek godajōm?

ADAMSKI: To je ôd Hanibal. Hanibal Adamski.

ZEFEL: Hanibal? Gryfnie? Trocha maszk… To znaczy chcioł żech pedzieć, co fest oryginalnie. Na zicher po oupie?

ADAMSKI: Po oupie to jo ino erbnoł borgi do abcalowanio. Siednijcie sie.

ZEFEL: Fest żech je rod, żech trefił tako fajno tradycyjno ślōnsko familio. Takich jak wy to już terozki niy ma za wiela. Tak sie tukej miyszkocie na ôdludziu we trzech ino?

ADAMSKO: Momy jeszcze cera, ino że ji prawie niy ma w doma. No i Lojzik miōł bracika, keremu sie umarło. A na wiyrchu trzimiemy starzyka, kere sōm niymocne.

ZEFEL: Ale piyknie! Tradycyjno ślōnsko familio wielopokolyniowo. Musza pedzieć, że jo tego niy znom, moje rodzice sie rozwiedli, jak żech miōł sztyrnoście lot. Jak tak na wos patrza, to zaś zaczynom wierzyć w tradycyjne wartości. Jake gryfne kwiotki, to bydōm… dōmbki, pra?

ADAMSKI: Lojzik, skōnd momy te kwiotki?

LOJZIK: Som żech je przismyczył dzisiej ze smyntorza.

ADAMSKI: Godoł żech ci, że niy śmiysz brać kwiotkōw ze smyntorza. Potem sie niy ma co dziwować, że momy umrzikōw w ôgrōdku.

LOJZIK: Rano zasmycza je nazod.

ADAMSKI: Żodne rano! Terozki, jak ino zjysz, pōdziesz na kerchof i dosz je hań, skōnd żeś je wziōn.

LOJZIK: Ja, fater, pōda.

ZEFEL: Musza pedzieć, że mocie usuchanego tego synka. Jak jo bych tak pedzioł mojij cerze, toby bōło: „Niy, terozki niy mōm czasu, katać byda po ciymoku łazić?”.

ADAMSKI: Bajtel mo być usuchany. Lojzik je trocha nadpobudliwy i ôn mo te… jak to sie godo? ACDC?

ZEFEL: ADHD?

ADAMSKI: Niy, przeca godom, że ôn mo ACDC. Jak to dochtōr pedzieli? Tako energio jakoś maszketno w nim siedzi. Jak nom sie byrna przepoli, to dawomy Lojzikowi pocyckać i ôna wtynczos dalij świyci. O, Lojzik, pokoż ino. (wyciōngo byrna z kapsy) Wrażuj ta byrna do gymby, na! (Lojzik wrażuje) A terozki pocyckej. No, żuchlej, żuchlej ta byrna. (Lojzik cycko) Widzicie? Świyci sie!

ZEFEL: Jezderkusie, richtich, czegoś takigo jeszcze żech niy widzioł! Jakby my poradzili spokopić ta technologio, toby bōła rewolucja na rynku baterii do laptopōw. U mie we firmie…

ADAMSKI: Niykerych rzeczy spokopić sie niy do. I niy bydzie żodnych eksperymentōw na Lojziku. Lojzik, idź na wiyrch nafutrować starzyka, umyj rynce i przidź nazod na kolacjo. 
LojzikJZIK ciśnie weg.
ADAMSKO (stawio na stole talyrz z krupniokiem): Na, mocie krupnioka. Swojsko robota. 
Napoczynajōm frygać.
ZEFEL: Niy godejcie! Fto dzisiej jeszcze robi świniobicie?

ADAMSKI: Jakoś ôńskigo tydnia taki chop sam do nos prziszoł. A, taki mamlas. Pedzieli my mu, co może u nos spać, a ôn zaczōn zolycić z mojōm babom, pra, Truda?

ADAMSKO: Pierōński gizd. Jak sie go spomna, to aże mie tyrpie… Co za szwajn to bōł.

ZEFEL: No, richtich, pierońsko świ… świnia… (pomału zaczyno miarkować, wtynczos słychać jakeś wajanie na wiyrchu) Co je louz? Fto tak wajo?

ADAMSKI: To ino starzyk. Na zicher Lojzik zaś go napasztuje. Jak zjycie, to Truda wom narichtuje spanie w izbie po naszyj cerze. O, Lojzik je nazod. Na, mosz krupnioka, frygej. Nafutrowoł żeś starzyka?

LOJZIK (włazi nazod na bina): Ja, fater. Ino że sie chroboki nom pomału kończōm…

ADAMSKI: Słyszysz, Truda? Trza bydzie iś i kupić wiyncyj chrobokōw. (Lojzik ciucio cosik na ucho Adamskij) Co tam ciuciosz, synek? Momy gościa, niy śmiysz przi nim ciuciać. Jak cosik mosz, to godej normalnie. W tradycyjnyj ślōnskij rodzinie niy ma ciucianio.

ADAMSKO: Bajtlowi zaś sie rozchodzi ô tego beboka w szranku.

ZEFEL: Lojzik, nic sie niy starej, jo żech je stary i moga ci pedzieć, że w twojim szranku niy ma żodnego beboka, niy mosz sie czego boć!

LOJZIK (zaczyno ślimtać): To kaj ôn zaś je?

ADAMSKO: Jezderkusie, Lojzik, na zicher kaj indzij poszoł, nale przeca yntliś przidzie nazod. Panie Zefel, niy godejcie synkowi takich gupot. Lojzik, frygej krupnioka, ciś na kerhof z tymi kwiotkami, tak jak fater pedzieli, możno za tyn czos twōj bebok przidzie nazod.

LOJZIK: A moga pedzieć wierszyk?

ZEFEL: Toć, Lojzik, godej.

LOJZIK: Stoi w lesie chaupa blank staro, sam po kolyndzie niy przidzie ani farorz...

ADAMSKI: Co to je za wierszyk?

LOJZIK: Som żech napisoł. To je ô nos.

ADAMSKI: Co ty za gupoty godosz? Katać do nos farorz po kolyndzie niy łażōm? Załońskigo roku byli u nos i tak nom byli rade, że ôstali na ôbiod. 
Adamski, Adamsko i Lojzik napoczynajōm sie chichrać, choby im sie jakiś wic spomnioł.
ZEFEL (sztaunuje jakby pomiyniać tymat): A ta chaupa to bydzie richtich staro, pra?

ADAMSKO: Toć, jo pamiyntom mojigo fatra stowiać ta chaupa. Kej to bōło? Jeszcze za kajzera Wilusia, tak mi sie zdowo…

ZEFEL: Co wy godocie, katać wy pamiyntocie kajzera? Przeca take stare wyście niy sōm!
Ôroz robi sie fest szpana, Adamski, Adamsko i Lojzik psinco godajōm, ino filujōm na Zefla. Wtynczos Adamski dźwigo sie ze stołka.
ADAMSKI: Eli mie sie zdowo, eli prawie żeście pedzieli mojij babie, co je staro?

ZEFEL (wylynkany): Niy! Dyć jo niy to chcioł pedzieć. Jo żech sie ino zdziwowoł jak tako modo i gryfno baba…

ADAMSKI: Gryfno, ja? Przajecie mojij babie?

ZEFEL: Niy! To znaczy: ja, je gryfno, ale katać jo bych…

ADAMSKI (chichro sie): Dyć jo wos ino za bozna robia! Ale żeście sie wylynkali. Cosik wom powiym: tak po prowdzie to na świecie sie niy ma czego boć. Jakbyście miyszkali cōłkie życie wele smyntorza, tobyście wiedzieli.

ADAMSKO: Fajnie sie miyszko wele smyntorza. Jak yntliś starzyk sie kopyrtnōm, to bieremy go, kopiemy ducka i po ptokach. I wiela piyniyndzy idzie uszporować.

ZEFEL: Wiycie co… To jo bych sie możno poszoł już legnōnć… Ino jakbyście jeszcze mi pedzieli, kaj mocie haziel…

ADAMSKI: Schodami na wiyrch i czworte dźwiyrze na prawo. 
ZEFEL ciśnie weg z biny.
ADAMSKO: I jak ci sie widzi tyn Zefel?

ADAMSKI: Trocha chudy. Możno trza go bydzie pofutrować?

ADAMSKO (macho rynkōm w lufcie, choby szlachtowała miynso): - Jedna kitka, drugo kitka… Jakby ino tyn Lojzik niy bōł taki przepadzity… A możno rolady zrobiemy?

ADAMSKI: Toć, że zrobiemy rolady! Yntliś sōm my tradycyjno ślōnsko rodzina, pra?

ADAMSKO: A kaj go bydymy trzimać? Dyć do chlywika je za wieli.

ADAMSKI: Richtich, bydzie miōł z myjter ôziymdziesiōnt. Ino że chudy. Nale jak tak na niego filuja, to możno nawet ze dwa ôbiady bydōm, pra?
Zefel wlatuje nazod na bina, cōłki znerwowany.
ZEFEL (dre sie): Niy! To niy ma normalne! To niy ma normalno chaupa! Takigo czegoś to jo żech jeszcze niy widzioł, jak dugo żyja! Właża do siyni, kukom, cosik leży na zolu. Patrza: gybis. Chcioł żech go dźwignōnć, coby ftoś na niego niy nadep, a tyn gybis zaczyno mi pitać. Choby na jakimś sznurku. Gybis, kery som loto po zolu! Co je louz z tōm chaupōm?! W normalnyj ślōnskij chaupie gybisy niy lotajōm same!

ADAMSKO (do swojigo chopa): Jo żech godała starzykowi, co majōm dować pozōr na tyn gybis.

ADAMSKI: To skiż tego, że ôn przōdzij stracił ta wiyrchnio szczynka i terozki ta dolnio szczynka loto i szuko tyj wiyrchnij.

ZEFEL (durś znerwowany): Ale co tam gybis, chciało mi sie iś do haźla, padom som do sia: do sie to jakoś wyerklerować z tym gybisym! Właża do haźla, dźwigom deska i co widza? Jakoś rynka siyngo do mie! Zielono! Jakbych sie niy pokapowoł, toby mie chycił za…

ADAMSKI: No, ja. Dieter.

ADAMSKO: Zapomnieli my wom pedzieć, że trzimiemy hań utopka.

ADAMSKI: A co mo trzimać ślōnsko familio w doma? Dyć niy bydymy hodować żmijōw.

ZEFEL: Jakigo utopka zaś? Niy rōbcie mie ino za bozna!

ADAMSKI: Trzimoł żech krōle, ale Lojzik wziōn i je zeżar. Miōł żech briwy - to samo.

ZEFEL: I co? I terozki chowiecie utopka? I mianuje sie Dieter?!

ADAMSKI (znerwowany): A co? Żgo wos to, że sie po niymiecku mianuje, ja? My sōm tradycyjno ślōnsko familjo, my sam miyszkali za Niymca i durś miyszkomy i niy ma nom gańba ani skiż starzyka we Wehrmachcie, ani skiż utopka we haźlu! I żodyn nom, pierōnie, niy przegodo, co my som jakoś gorszo zorta Polokōw!
ADAMSKO (blank spokojnie): A pamiyntosz, po tych briwach kupili my Lojzikowi chomika i tyż go zeżar.

LOJZIK: Niyprowda! Jo żech Helmuta niy zeżar, som nom pitnoł!

ADAMSKI: Niy cygoń! Chomiki niy pitajōm! Zeżar żeś go, chapolu pieroński! Co by ci człowiyk niy doł, wszysko zeżresz! (do Zefla, spokojnie): Łońskigo tydnia zeżar trzi psy.

ZEFEL (trocha uholkany, a możno ino rod, że yntliś idzie pogodać jak to fater do fatra): Ja, tukej mocie recht, moja cera tyż ino by te czipsy durś frygała…

ADAMSKI: Ale mocie wy pojyncie jako to je gańba? Trzi psy zeżrić! Sōmsiady przilyźli, kożdy sie pyto, eli żech niy widzioł ich psa. A tyn przepadzitek ino sie ôblizuje i chichro. (do LOJZIKA): Ja, ô ciebie godōm! Co take afy szczylosz? A z twoim bracikiem co sie podzioło?

ADAMSKO: Niy godej tak, Hanek, niy wiymy eli richtich Lojzik zjod swojigo bracika…

ADAMSKI: A fto jak niy ôn? Ino na godzina ôstawili my ich w doma, a jak my prziszli nazod, modego już niy bōło. Tyn podciep wszysko zeżre, co ino widzi! Człowiyk sie wypruwo żyły na grubie, coby bajtle głodu niy miały i co mom z tego? Cera w hereszcie i przepadzitego synka!

ZEFEL: Niy! To niy ma na moje nerwy! To je ciynżyj spokopić jak interfejs nowego Windowsa! Jo sie z tego lyjamtu wylogowuja! Jak dugo żyja, takij pitomyj rodziny jeszcze żech niy widzioł! Sto razy wola iś piechty do Katowic, jak ôstać tukej z wami. (ôdmyko jedne dźwiyrze, włazi, wyłazi, ôdmyko drugie, to samo, trzecie – tyż gynau to samo) Co je louz z tymi dźwiyrzami?! Wetna sie, że kereś z nich to bōły dźwiyrze na plac!

ADAMSKI: Te z prawyj. 
Zefel włazi do dźwiyrzy, Adamski zawiyro je za nim.
ZEFEL: Panie Adamski! Jo je w szranku! Niy umia dźwiyrzy ôdemknōnć! Niych mie ftoś wypuści! Pierōna, wy sam jakeś kości mocie!
Klupanie do dźwiyrzy.
ADAMSKI (blank spokojnie): Lojzik, idź, zobocz fto klupie. A jak żeś już zjod, to bier ôd razu te kwiotki i ciś z nimi nazod na smyntorz.
Lojzik włazi do inkszych dźwiyrzy.
LOJZIK: Fater, jakiś chop! Z tego samego cugu, tyż pado, że sie stracił.

ADAMSKI (filuje na Adamsko): Drugie danie?

ADAMSKO: Hanek, ty pamiyntosz, jaki żeś miōł ôstatnio cholesterol? Ty niy śmiysz tela miynsa jeś.

ADAMSKI: Dej pokōj, Truda, jak Ponbōczek dowo, to sie biere. Lojzik, dowej sam tego chopa.
Na bina włazi Nowok w galantnym ancugu. 
NOWOK: Szczynść Boże.

ADAMSKI: Szczynść Boże.

NOWOK: Niy gorszcie sie, że wos szteruja tak niyskoro, mianuja sie Pyjter Nowok, robia za posła do Syjmu. Prawie żech jechoł cugiem do Warszawy bez Katowice, ale jakeś boroki zahabili glajzy. Mie je tak żol takich borokōw, co to niy majōm za co żyć. Polska w ruinie, godom wom!

ADAMSKI: Jo sie mianuja Adamski, a to je moja baba, Truda. Lojzika żeście już trefili wele dźwiyrzy. Jeszcze z nami miyszkajōm starzyk, bo starszo cera… no, idzie pedzieć, że sie wykludziła.

ADAMSKO: No i modszy synek je kajś w ôgrōdku…

NOWOK: O! I tymu to jo żech je rod! Rodzina wielodzietno, wielopokolyniowo. Tradycyjne wartości! To skiż takich familii moja partia narichtowała swoja polityka prorodzinno! Roz, dwa, trzi, sztyry, sześć… Jak na mie zawelujecie, to jo wom dom sześć tysiyncy wiyncyj kożdego miysiōnca! Takim familjom jak waszo trza pomogać! Kożdyj polskij familji domy tela, wiela im trzeba!

ADAMSKI: Richtich? A skōnd weźniecie na to piyniōndze?

NOWOK: Widza, że mocie krupnioka? Moga trocha? (siado i napoczyno jeść) Jerōna, nojlepszy krupniok, jakigo żech jod! Pytaliście sie ô piyniōndze, ja? Nic sie niy starejcie, piyniōndze sie znojdōm! Nojważniejszo je polsko familio! Im wiyncyj bajtli, tym lepij! Jak tak na wos patrza, to byście mogli mieć jeszcze ze dwa abo trzi bajtle. Abo i wiyncyj. Panie Adamski, a możno wy już niy poradzicie z waszōm babōm, co? No a jak poradzicie, to na co czekocie?! (chichro sie) Bo jak niy, to fto inkszy przidzie i poradzi! Potrzebujemy ludzi do roboty! Trza ôdbudować cōłko Polska! Bydōm zmiany, panie Adamski! Ftoś musi robić na nasze penzyje. Co wom sie zdowo, że weznemy Arabōw i ône bydōm na wos robić? To sie chachniecie! Jak niy chcecie sam Arabōw, to trza nom wiyncyj bajtli! Polskich, tradycyjnych bajtli! Aha, no i musicie na mie zawelować. Wiycie jake to sōm pitome ludzie te Araby?

ADAMSKI: Jo żech roz trefił jednego Araba.

NOWOK: Richtich? Jo jeszcze żodnego żech niy widzioł. I co? Co ô nim powiycie?

ADAMSKI: Trocha niciaty bōł.

NOWOK: To jo nojgorszo zaraza. My niy śmiymy ich sam puścić! Muszemy wachować naszych tradycyjnych wartości. A ta chaupa to bydzie richtich staro, pra? Chyba jeszcze Niymca bydzie pamiyntać! Niy, niy, jak to Niymce postawili, to trza to bydzie zbulić. Pamiyntejcie, Niymce to sōm wasze wrogi! Na wroga trza zawdy dować pozōr, skiż tego bydymy dować wiyncyj piyniyndzy wojokom. Jak my zacznemy rzōndzić, to żodyn niy bydzie musioł miyszkać w takich starych chaupach. Wybudujemy dwa miliony nowych miyszkań. Ja, ja, jo już widza, że sie chcecie mie pytać, skōnd na to piyniōndze weznemy! (chichro sie) Malkontynt z wos, panie Adamski! Nic sie niy starejcie, na wszysko bydōm piyniōndze. My je znojdymy. Niy gorszcie sie, moga do haźla?

ADAMSKI (po cichu): Schodami na wiyrch, czworte dźwiyrze na prawo.
Nowok idzie weg.
ADAMSKO: Jezderkusie, co za maszketny chop. Jak godosz?

ADAMSKI: Truda, ty wiysz! Ty wiysz wiela mōj żołōndek poradzi przetrowić! Nale tego chopa to ani jo bych niy przetrowił! Truda, jo… Jo… Jo ani niy wiym, co mie sie robi… Jo tak jeszcze nigdy w życiu żech niy miōł… (ciynżko dycho, choby luftu niy poradził chycić) Wiysz, mom taki maszketny gyfil…

ADAMSKO (zeszterowano, biere go za rynka): Hanek, eli tyś je wylynkany?
ADAMSKI: Co ty fandzolisz? Znosz mie tela lot, jo sie nigdy niczego ani żodnego niy boł. Ino że jak sie pomyśla, co take gizdy poradzōm zrobić z naszym hajmatym, to sie boja… Jerōna, Truda, ty mosz recht! To je tyn maszketny gyfil! Jo sie piyrszy roz w życiu czegoś boja!

ADAMSKO: Niy godej? Richtich? Boisz sie tego chopa?

ADAMSKI: Boja sie tego, co ôn godo… Chce dować kożdymu piyniōndze, chaupy stowiać, a niy chce pedzieć, skōnd na to piyniōndze weźnie. Boja się, ku czymu u nos przidzie, kej ône zacznōm rzōndzić. Przidzie do ciebie taki pierōn do chaupy, wejrzy ci do lyżo, ôstatnigo krupnioka ci zeżre i ani sie niy spyto.

NOWOK (włazi nazod na bina): Jaki wy mocie fajny haziel! Jak żech tak siedzioł, to żech miōł taki gyfil, że cosik mie halo po… no, wiycie… Jo bych tak umioł siedzieć i siedzieć, ino że sie zrobiło trocha niyskoro. To co? Jo wom ino ôstawia moja wizyt-karta, cobyście wiedzieli, na kogo mocie welować. I… moga sie kajś legnōnć u wos, a rano pocisna dalij do Katowic, ja?
ADAMSKI (po cichu): Izba po naszyj cerze. Musicie wlyźć do tych dźwiyrzy z lewyj strony.
Nowok włazi do dźwiyrzy, Adamski zawiyro je za nim.
NOWOK: Panie Adamski? Wyście sie chyba chachli? Dyć jo je w jakimś szranku. Weźcie ino ôdemknijcie te dźwiyrze!

ADAMSKO: To co robiemy terozki?

ADAMSKI: Lojzik! Pitomy samstōnd!

ADAMSKO: Co ty godosz? I kaj pojadymy!

ADAMSKI: Egal! Jo niy byda czekoł, co sie bydzie wyrobiać tukej, kej take pitome ludzie przidōm do rzōndzynio! Tela lot miyszkanio wele smyntorza i ani roz żech sie niy boł. Aże do dzisiej! Lojzik! Bier i wrażuj starzyka do rajzyntaszy! Cisnymy! 
Adamskie pitajōm z biny. Za chwila jeszcze słychać, jak ryczōm kajś za binōm.
ADAMSKI: Lojzik! A kaj starzyk majōm drugo rynka?

LOJZIK: Starzyk dzisiej majōm ino jedna rynka.
ZEFEL (durś w szranku): Jo żech siedzioł wtynczos durś zawarty w szranku i wylynkany eli keryś niy przidzie ku tymu, coby zebrać ze sobōm prowiant na droga. Na szczynście żodyn sie ô mie ani niy spomnioł. Za chwila słyszoł żech tego drugigo chopa wyłazić ze szranku. Tak po prowdzie to ani żech go z gymby niy widzioł, ale wetna sie, że pora tydni niyskorzyj słyszoł żech jego fandzolynie kajś w telewizji. Poczekoł żech jeszcze godzina, zaczym żech wyloz z tego szranku. (wyłazi ze szranku) W chaupie żodnego niy bōło. Wziōn żech i pocis piechty do Katowic. Ja, jo już widza, jak jakiś chop sie klupie po gowie. Padocie: „Zefel, ty ipto, ale sam znokwiosz, na zicher żeś miōł ino taki śnik, a terozki nom nudle wiyszosz”. Ale jo godōm prowda! Przisiyngōm na… na procesory Intela! Na moja firma przisiyngōm! Za pora dni żech tam zaś pojechoł, ale... jużech tyj chaupy niy poradził znojść. Ino że ôna richtich tam je! Kajś w lesie miyndzy Żwakowym a Kobiōrym je mały smyntorz, a wele niego stoi chaupa, w keryj miyszkała nojbardzij maszketno familjo na Ślōnsku! Dejcie sie pedzieć! O, widza, że hań jakeś ludzie z ôstatnij raje już cisnōm weg do dom, coby tych gupot niy suchać… Jerōna! Dyć to sōm ône! Dejcie pozōr! (kuko i pokazuje rynkōm ku ôstatnij raji) To sōm Adamskie! Chytejcie ich, niy dejcie im pitnōnć! Panie Adamski, poczkejcie! Musicie im pedzieć, co jo godōm prowda! Żodyn mi niy wierzy! Panie Adamski! Pani Adamsko! 
Zefel ślatuje z biny.

